
Mendengar merupakan satu kemahiran berbahasa paling penting dan terawal wajib 

dikuasai oleh murid pada peringkat permulaan pembelajaran. Namun, dalam konteks 

pembelajaran di dalam bilik darjah, kepentingan kemahiran ini kurang diberi 

penekanan yang sewajarnya oleh para pendidik dan murid kurang memberi respon 

terutamanya dalam pembelajaran melibatkan aktiviti bagi kemahiran ini. Oleh itu, 

objektif kajian ini adalah untuk mengenal pasti respon murid terhadap aktiviti 

kemahiran mendengar yang dijalankan sewaktu pembelajaran Bahasa Arab, 

mengenalpasti jenis-jenis aktiviti kemahiran mendengar yang sesuai dan menarik  

dalam pembelajaran murid dan kesan aktiviti kemahiran tersebut terhadap pemahaman 

mereka semasa proses pembelajaran bahasa Arab di dalam kelas. Kajian berbentuk 

kualitatif ini melibatkan 19 orang murid tahun enam dari salah sebuah Sekolah Rendah 

Agama (SRA) di bandar Kuala Lumpur. Aktiviti kemahiran mendengar yang 

dilaksanakan ini merangkumi dua tahap; iaitu tahap perkataan (word level) dan tahap 

ayat (sentence level) bersesuaian dengan sukatan pelajaran bahasa Arab tahun 6. Data 

diperolehi melalui tiga (3) kaedah; iaitu pemerhatian  berstruktur, temubual dengan 

murid dan guru dan analisis dokumen daripada hasil penilaian lembaran kerja murid. 

Hasil kajian membuktikan bahawa respon murid terhadap aktiviti kemahiran 

mendengar adalah positif dan sangat memberangsangkan. Ini dibuktikan melalui hasil 

dapatan kajian yang menunjukkan respon positif murid itu ditonjolkan melalui 

perasaan, sikap dan tingkahlaku serta kefahaman mereka terhadap aktiviti kemahiran 

mendengar yang dijalankan oleh guru di dalam kelas. Manakala aktiviti yang sesuai 

dan digemari oleh murid ialah aktiviti yang berbentuk psikomotor, mencabar minda, 

menguji IQ dan menggunakan gambar. Melalui hasil kajian ini, aktiviti yang 

dijalankan dapat memberi kesan terhadap  kefahaman murid dari segi penguasaan 

perkataan, dapat mengingat dengan mudah dan cepat. Kajian yang dijalankan ini telah 

dapat membuktikan akan kepentingan aktiviti kemahiran mendengar terhadap murid 

sekolah rendah dapat mengubah respon murid daripada pasif kepada aktif dan dapat 

meningkatkan kefahaman mereka terhadap tajuk yang diajar dengan lebih baik. 

 

Kata kunci: kemahiran mendengar, respon murid, aktiviti kemahiran mendengar 

bahasa Arab 

RESPONSE TO STUDENTS LISTENING SKILLS ACTIVITIES ARABIC 

PRIMARY SCHOOL, KUALA LUMPUR 

 

 

By 

 

 

NUR `ASHIKIN BINTI KAMARUDDIN 

 

 

November  2016 

 

 

Chairman : Che Radiah Bt. Mezah, PhD 

Faculty  : Modern Languages and Communication 

 

 

Listening is the most important language skill which should be mastered by students 

at the early stage of learning. However the skill is not given priority by the teachers 

and student are not giving good responses towards listening activities. Thus the 

objective of this research is to identify student`s responses towards listening activities 

during Arabic lessons, to identify suitable and interesting listening activities and to 

find the effectiveness of the activities and promoting the understanding of Arabic 

lessons. This research is a qualitative which involves 19 year six students from one of 

the religion`s school in Kuala Lumpur. There were two level of the listening activities 

– those were word level and sentences level suitable with the year six Arabic syllabus. 

The data was collected through three methods, structured observation, interview and 

document anaylsis of students work. The finding showed that positive response of 

towards listening activities and the response was encouraging. The positive responces 

were shown through emotion, behavior and action  as well as their understand of the 

activities carried out by the teacher in classroom. The suitable and most liked activities 

were psikomotor activities , test the IQ and using the pictures. From the research, the 

activities given an impact on the study understanding of in terms of vocabulary, able 

to remember easily and fast. The research proved that the important of listening 

activities which help to passive and improve their understanding on the topic taught. 

Keywords: listening, student response, Arabic listening skills activities 

BAB 1 

 

 

PENGENALAN 

 

 

1.1 Pendahuluan    

 

Seiring dengan perkembangan bahasa-bahasa lain, Bahasa Arab juga mengalami 

perkembangan globalisasi yang kian pesat. Kaedah-kaedah pengajaran bahasa mula 

dikaji dan diuji oleh para sarjana bahasa. Kaedah-kaedah pengajaran ini didasari oleh 

teori-teori pemerolehan dan pembelajaran bahasa yang telah dipraktikkan dan 

diselidiki keberkesannya terhadap pelajar-pelajar bahasa terutama berkaitan 

pengajaran bahasa kedua dan bahasa asing kepada bukan penutur jati. (Asma dan 

Maimun, 2011). 

 

 

1.2 Latar Belakang Kajian 

 

Isu perkaitan dengan masalah pembelajaran Bahasa Arab secara umumnya sering 

diperkataan oleh pengkaji-pengkaji dalam bidang ini. Permasalahan ini dibincangkan 

oleh Mat Taib Pa (2007) tentang dasar umum pengajaran Bahasa Arab di Malaysia 

sebagai satu isu yang perlu diberi perhatian kerana masih lagi terdapat masalah yang 

dihadapi di dalam semua aspek pembelajaran Bahasa Arab seperti kaedah umum 

pengajaran bahasa, pengajaran unsur bahasa dan pembelajaran kemahiran bahasa 

walaupun terdapat beberapa usaha telah dilaksanakan untuk menyelesaikan masalah 

ini. 

 

 

Hal ini dinyatakan juga oleh Khaled (2003) berkaitan realiti pengajaran dan 

pembelajaran kemahiran komunikasi di sekolah-sekolah di Malaysia. Menurut beliau, 

berdasarkan situasi yang sebenar di mana kurikulum yang disediakan untuk 

pengajaran Bahasa Arab tidak mengambil berat tentang unsur-unsur kemahiran 

berbahasa Arab terutama mendengar dan bertutur. Ini disebabkan kaedah pengajaran 

Bahasa Arab di Malaysia lebih cenderung kepada kaedah tatabahasa dan terjemahan. 

Walaupun terdapat beberapa usaha dijalankan untuk mengatasi permasalahan yang 

timbul, penguasaan bahasa Arab dalam kalangan pelajar dan murid sekolah masih lagi 

lemah. Kelemahan mereka lebih ketara berbanding pelajar dan murid yang terdahulu 

walaupun dalam keadaan sistem pendidikan yang lebih baik. Perkara ini disentuh juga 

oleh Abdul Halim, (2011) di dalam pembentangan kertas kerja, di antara kata-kata 

beliau ialah seperti berikut : 

 

“……sering diperkatakan bahawa amalan pembelajaran di dalam kelas adalah 

amat pasif dan tidak memenuhi kehendak dan tuntutan pengajaran bahasa 

sama ada sebagai bahasa kedua atau bahasa asing. Aspek komunikatif iaitu 

mendengar dan bertutur yang sepatutnya menjadi tunggak dalam pembelajaran 

bahasa seolah-olah tidak diberi perhatian yang wajar di dalam kelas.….” 

(Wacana Pendidikan Islam, 2011) 

Bertitik tolak dari persoalan-persoalan yang dilontarkan inilah maka pengkaji merasa 

perlu untuk membuat satu kajian berkaitan dengan aspek kemahiran berbahasa 

melibatkan kemahiran komunikatif tetapi lebih memberi fokus kepada kemahiran 

mendengar. Perkara ini telah menjadi satu masalah yang tidak dapat diselesaikan 

kerana ramai dalam kalangan pendidik yang tidak menyedari tentang kepentingan 

kemahiran mendengar ini disebabkan oleh kurang pendedahan berkaitan dengan 

keperluan kemahiran mendengar kepada murid sekolah sama ada di peringkat rendah 

atau menengah. 

 

 

1.3  Permasalahan Kajian 

 

Mendengar adalah satu kemahiran berbahasa awal yang penting dan perlu dipelajari 

secara intensif terutama semasa murid di sekolah rendah dan menengah. Aktiviti 

mendengar penting dikuasai kerana penggunaannya yang begitu meluas dalam 

kehidupan. Berhubung dengan kemahiran mendengar, terdapat beberapa 

permasalahan yang pengkaji temui, antaranya ialah: 

 

1. Murid kurang memberi respon yang positif dan menjadi pendengar yang pasif 

sewaktu pembelajaran kemahiran mendengar dijalankan di dalam kelas,  

( Chew dan Abdul Jalil, 2008) 

2. Dalam pengajaran bahasa Arab, kemahiran mendengar tidak diberi penekanan 

kerana masih banyak lagi yang menggunakan Kaedah Nahu dan Terjemah dalam 

pengajaran , ia lebih menekankan kemahiran membaca serta penguasaan nahu 

bahasa Arab, seterusnya mengabaikan kemahiran mendengar. (Nik Rahimi, 2005) 

3. Dalam pengajaran bahasa, aspek pendengaran amat kurang diberi perhatian oleh 

guru (Ibtisam dan Zamri, 2012) 

4. Dalam keempat – empat kemahiran berbahasa, kemahiran mendengar merupakan 

kemahiran yang perlu dikuasai oleh murid tetapi kemahiran ini kurang diberi 

tumpuan dalam proses pengajaran dan pembelajaran. ( Nik Rahimi, 2008) 

5. Guru kurang diberi pendedahan tentang kaedah, teknik dan kepelbagaian aktiviti 

kemahiran mendengar yang sesuai untuk dilaksanakan semasa proses pengajaran 

dan pembelajaran. (Chew dan Abdul Jalil, 2008) 

6. Murid kurang diberikan aktiviti semasa proses pengajaran dan pembelajaran yang 

mendorong kepada murid bersikap pasif.  

( Rosni, 2012)  

 

 

Justeru melihat kepada permasalahan yang berlaku di dalam dunia pendidikan 

khususnya berkaitan kemahiran mendengar, pengkaji perlu membuat kajian berkaitan 

dengan pembelajaran kemahiran mendengar di sekolah rendah. Kajian ini penting 

untuk diketengahkan kerana kemahiran mendengar ini melibatkan fitrah semulajadi 

perkembangan pembelajaran kanak-kanak dalam menguasai sesuatu bahasa.(C.M 

Feyten, 1991). Kemahiran mendengar yang berkesan perlu dimiliki oleh murid agar 

mesej yang diterima dapat difahami ,diproses dan dimanfaatkan dengan baik. (Yahya, 

2005) 

Implikasi daripada kemahiran ini tidak diperolehi secara betul, pelajar tidak 

berkeyakinan untuk berinteraksi dalam bahasa Arab sesama mereka  mahupun dengan 

guru mereka. Kurang penekanan terhadap kemahiran mendengar bahasa Arab juga 

memberi kesan kepada motivasi dalaman pelajar. Fenomena yang berlaku ini saling 

berkait antara satu sama lain, iaitu antara guru dan murid. Sekiranya guru tidak 

mempunyai pendedahan dan pengetahuan tentang kemahiran ini maka ianya tidak 

dilaksanakan dalam pembelajaran di dalam kelas kerana guru tidak kreatif untuk 

memikirkan aktiviti-aktiviti yang sesuai dan menarik untuk kemahiran mendengar 

menyebabkan ia tidak dapat menarik perhatian murid dan seterusnya pembelajaran  

murid menjadi bosan.  

 

 

Kemahiran mendengar dan bertutur jarang-jarang ditekankan di dalam pengajaran dan 

pembelajaran kerana guru lebih mementingkan kemahiran menulis dan membaca. Jika 

kemahiran tersebut diajarkan pun, guru tidak menggunakan kaedah dan teknik yang 

sesuai 

  

 

( Chew & Abd. Jalil, 2008). Situasi seperti ini kerap berlaku di dalam kelas yang mana 

ia sangat bertentangan dengan cara semulajadi pembelajaran seseorang murid itu. 

Manakala dalam kajiannya juga melihat bahawa dari segi amalan pembelajaran murid, 

guru lebih menitikberatkan pengajaran dan latihan pembacaan dan penulisan, pada hal 

aspek ini tidak begitu banyak dilakukan oleh murid berbanding aspek mendengar dan 

bertutur.  

 

 

Disamping itu, murid juga tidak memberi respon yang baik dan menjadi pendengar 

yang pasif sewaktu pembelajaran kemahiran mendengar. Oleh itu, melihat kepada 

permasalahan yang berlaku di dalam dunia pendidikan ini pengkaji merasakan satu  

keperluan untuk menjalankan satu kajian berkaitan dengan pembelajaran kemahiran 

mendengar ini.  

 

 

1.4  Tujuan Kajian 

 

Kajian ini dilakukan adalah bertujuan untuk mengenalpasti respon murid terhadap 

aktiviti kemahiran mendengar yang dijalankan semasa proses pengajaran dan 

pembelajaran di dalam kelas, mengenalpasti jenis aktiviti-aktiviti  kemahiran 

mendengar yang sesuai dan menarik minat murid serta pengaruh aktiviti tersebut 

terhadap pemahaman tajuk yang diajar kepada mereka. Di samping itu juga kajian ini 

bertujuan untuk memberi pendedahan kepada guru Bahasa Arab tentang kepentingan 

kemahiran mendengar dan aktiviti-aktiviti yang boleh menjadi panduan untuk 

dilaksanakan semasa proses pengajaran dan pembelajaran di dalam kelas. 

1.5  Objektif Kajian 

 

Tujuan utama kajian ini dijalankan adalah untuk mencapai objektif-objektif berikut : 

 

a) mengenalpasti respon murid terhadap aktiviti- aktiviti kemahiran mendengar 

semasa pembelajaran bahasa Arab di dalam kelas. 

b) mengenalpasti jenis-jenis aktiviti kemahiran mendengar yang sesuai dan menarik  

dalam pembelajaran murid. 

c) membincang kesan aktiviti kemahiran mendengar terhadap pemahaman mereka 

semasa proses pembelajaran bahasa Arab di dalam kelas. 

 

 

Dalam erti kata yang lain, kajian ini dijalankan untuk mengetahui respon murid 

semasa pelaksanaan aktiviti kemahiran mendengar yang dicadangkan, mengkaji untuk 

melihat aktiviti yang sesuai dan menarik bagi mereka serta mengetahui adakah aktiviti 

kemahiran mnedengar ini dapat mempengaruhi pemahaman mereka semasa 

pembelajaran di dalam kelas. 

 

 

1.6  Persoalan Kajian 

 

a) Apakah respon murid terhadap aktiviti-aktiviti kemahiran mendengar yang 

dijalankan di dalam kelas 

b) Adakah jenis-jenis aktiviti yang dijalankan itu sesuai, menyeronok dan menarik 

untuk kemahiran mendengar 

c) Bagaimanakah aktiviti kemahiran mendengar yang dijalankan memberi kesan 

kepada pemahaman murid terhadap pembelajaran di dalam kelas 

 

 

1.7 Kepentingan Kajian 

 

Kajian ini mempunyai implikasi yang penting bagi aspek pedagogi dan pembelajaran 

bahasa Arab. Isu-isu ini perlu dikaji kerana pengaruhnya ke atas pembelajaran bahasa 

ke dua. Antara kepentingan kajian ini ialah : 

 

a) Hasil kajian boleh memberi idea-idea kepada guru-guru bahasa Arab di Sekolah  

Rendah Agama (SRA) di bawah Jabatan Agama Islam Wilayah (JAWI) mengenai 

kepentingan kemahiran mendengar ini dalam pembelajaran bahasa Arab. Ia 

diharapkan dapat memberi maklumat baru dalam bidang kemahiran bahasa Arab 

dan pada masa yang sama meningkatkan kesedaran tentang kepentingan 

kemahiran ini dalam kalangan guru bahasa Arab serta membantu mereka untuk 

membuat penambahbaikan untuk pembelajaran yang lebih sempurna.  

b) Membolehkan pihak Bahagian Latihan Guru di Jabatan Agama Islam Wilayah 

(JAWI) menyediakan program intensif kepada guru-guru. Kajian ini juga dapat 

membantu penulis buku teks dalam merangka aktiviti-aktiviti dan latihan-latihan 

yang bersesuaian untuk dimuatkan dalam buku teks, khususnya yang berkaitan 

dengan kemahiran mendengar. 

c) Memberi petunjuk kepada Institut Pendidikan Guru (IPG) agar dapat merangka 

beberapa program latihan terutama sewaktu kursus dalam cuti (KDC). 

Ringkasnya, dengan usaha yang dijalankan ini, diharapkan kajian ini boleh memberi 

gambaran yang besar ke atas fenomena ini yang komplek dan menyumbang kepada 

perkembangan pembelajaran Bahasa Arab di Malaysia. 

 

 

1.8  Batasan Kajian 

 

Kajian ini dibataskan kepada beberapa perkara berikut: 

 

a) Kajian ini dijalankan untuk mengetahui apakah respon yang diberikan oleh murid 

terhadap aktiviti kemahiran mendengar 

b) Kajian ini dijalankan ke atas murid di salah sebuah Sekolah Rendah Agama (SRA) 

, di Kuala Lumpur. Kajian ini mempunyai saiz sampel yang kecil, melibatkan 

seramai 19 orang murid tahun 6 sesi 2012 kerana sekolah ini hanya mempunyai 

satu kelas sahaja untuk tahun enam. 

c) Kajian ini lebih memberi tumpuan kepada murid sekolah rendah kerana mereka 

berada di peringkat rendah yang lebih perlu kepada pendedahan dan penguasaan 

kemahiran mendengar ini pada peringkat awal lagi. 

d) Kajian ini memfokus kepada kemahiran mendengar dalam pembelajaran bahasa 

Arab dan respon murid terhadap aktiviti kemahiran ini melalui aktiviti permainan 

dan latihan untuk  dua tahap iaitu tahap perkataan dan tahap ayat ringkas. Ia dibina 

mengikut sukatan pelajaran bahasa Arab tahun 6.  

e) Kajian ini terhad dari segi masa. Pengkaji hanya akan menjalankan kutipan data 

dalam tempoh yang terhad iaitu dua bulan sahaja memandangkan murid sekolah 

terlibat dengan aktiviti persekolahan yang telah ditetapkan dalam takwim sekolah. 

 

 

1.9  Metodologi Kajian 

 

Matlamat asas penyelidikan ini adalah untuk mendedahkan dan memberi gambaran 

yang jelas tentang kepentingan sesuatu perkara. Oleh itu, kaedah  kajian yang dipilih 

dalam kajian ini ialah kajian lapangan berbentuk kualititatif. Rekabentuk yang 

digunakan ialah kajian kes. Ia merupakan satu kajian yang dijalankan ke atas sebuah 

Sekolah Rendah Agama di Kuala Lumpur. Responden yang terlibat ialah seramai 19 

orang murid tahun enam. Pengkaji menggunakan kaedah kualitatif dan bersifat 

deskriptif kerana ia merupakan satu pendekatan dan proses yang digunakan untuk 

memahami dengan mendalam dan menjelaskan sesuatu situasi dalam keadaanya 

sendiri secara realiti. 

 

 

Kajian ini cuba mengupas untuk memberi pendedahan tentang respon murid terhadap  

aktiviti kemahiran mendengar berdasarkan kepada permainan bahasa dan latihan 

kemahiran mendengar menggunaka dua tahap iaitu tahap perkataan dan tahap ayat. 

Data diperolehi melalui tiga cara iaitu : 

 

a) Pemerhatian  di dalam kelas  

b) temubual tidak berstruktur bersama murid  dan guru 

c) Penilaian ringkas melalui lembaran kerja murid semasa proses pengajaran dan 

pembelajaran berlaku di dalam kelas 

1.10 Kesimpulan 

 

Sebagai kesimpulannya, pengkaji dapat merumuskan bahawa kajian ini dilakukan 

untuk melihat sejauh mana murid memberi respon terhadap aktiviti kemahiran 

mendengar yang akan dijalankan di dalam kelas. Di samping itu juga pengkaji ingin 

mengenal pasti jenis aktiviti yang menjadi kesukaan murid serta pengaruhnya dalam 

memberi kefahaman yang lebih kepada murid tersebut.   

